
Nafarroako BPGren hazkundea %2,5era arte mantsotu da, baina batez besteko nazionala baino zazpi hamarren gehiago ditu oraindik ere 
Bigarren hiruhilekoaren datuen aurrerapenak dioenaren arabera, foru-ekonomiak ingurukoak baino joera hobea du oraingoz 
Osteguna, 2008ko Abuztuak 14.  Nafarroako Barne Produktu Gordinaren urte arteko hazkundea %2,5ekoa izan da, aurreko hiruhilekoan baino bost hamarren gutxiagokoa, baina batez besteko nazionalak baino zazpi hamarren gehiago ditu. Izan ere, batez besteko nazionala %1,8 jaistera iritsi da (lehen hiruhilekoan baino %0,9 gutxiago). 
Bigarren presidenteorde eta Ekonomia eta Ogasun sailburu Álvaro Miranda Simavillak Foru-Erkidegoak bigarren hiruhilekoan izandako eboluzio ekonomikoaren datuak eman ditu ezagutzera gaur goizean, prentsaurrekoan, Nafarroako Estatistika Institutuak egindako aurrerapenean oinarrituz.  

Ildo horretatik sailburuak azaldu duenaren arabera, datuek baieztatu egin dute nafar hazkundearen mantsotzea, baina, momentuz, Gizarte Segurantzaren afiliazioa, industria-ekoizpena eta txikizkako merkataritzaren indizea bezalako adierazleek inguruan baino joera hobea dute, eta horregatik da dezelerazioa Espainian baino baxuagoa.  
Miranda sailburuak Kontsumo-Prezioen Indizearen (KPI) eboluzioa ere aipatu du. Izan ere, uztailean %0,1 jaitsi den arren, urte arteko tasa %5,3koa izan da, batez besteko nazionalaren antzera. Produktu energetikoen eta lehengaien prezioaren igoera da gorakada handi hori eragin duena.
Igoera nagusiena etxebizitzarekin erlazionaturiko kontsumoa izan da, urte arteko %9,9ko hazkundearekin. Datu honek harreman zuzena du Gobernu zentralak onartu eta uztailaren 1ean indarrean jarri ziren tarifa elektriko berriekin. 
Adierazle nagusienak
Espainian gertatzen denaren antzera, BPGren dezelerazioa kontsumoaren eta inbertsioaren mantsotze handiaren ondorioa da. Azken hauek, gainera, enpleguaren eboluzioan ere eragiten dute. 
Baina, lehen aipatu den bezala, adierazle batzuk nazioko gainontzeko tokietan baino joera hobea dute. Hau da Gizarte Segurantzan afiliatu den langile kopuruaren kasua: Nafarroan, hazkunde-tasa jaitsi egin da, lehen hiruhilekoan izandako %3tik bigarrenean izandako %1,7ra arte. Baina, Espainian, jaitsiera hori %1,4tik %0,2ra artekoa izan da. Horrek esan nahi du Foru-Erkidegoan enplegu sorrerak Espainian baino erritmo hobea duela, nahiz eta urte amaierarako lanpostu berrien sorrera nabarmen mantsotuko dela aurreikus daitekeen.  
Bestalde, Ziklo Joera Industria-Ekoizpenaren Indizeak %1,5 egin du gora 2008ko bigarren hiruhilekoan  Nafarroan, Espainian %1,6 jaitsi den bitartean. Honenbestez, nafar industria tinkoa dela ziurta daiteke, eta gainera, bere ingurunearekin alderatuz, ekonomian industriaren garrantzi handiena duen erkidegoa da, eta beraz, krisiari errazago aurre egiten lagunduko dion elementu diferentzialtzat jo daiteke. 
Aldi berean, Txikizkako Merkataritzaren Indizea %4,1 jaitsi da eskualdean, nazioko %5,2ko jaitsieraren aldean; Zerbitzuetako Negozio Zifren Indizeari dagokionez, nazioan %2,6 eta eskualdean %5 jaitsi da apirila eta maiatzeko batez bestekoa.

KPIaren eboluzioa
KPIari dagokionez, uztailean prezioek %0,1 egin zuten behera Nafarroan. Hil horretan normalean gertatu ohi den jaitsiera baino baxuagoa izan da, (2007an %0,5ekoa izan zen). Datu hauekin, urte arteko KPI %5,3koa da, espainiar tasaren antzera, eta 1995 urteaz geroztik izan den zifrarik altuena da. 
Gastu-taldeka, Nafarroako Foru-Erkidegoaren inflazioa Etxebizitzak igoarazi du, azken honek %9,9ko urte arteko igoera jasan baitu (ekainean baino 1,2 puntu gehiago) elektrizitatearen prezioen igoeraren ondorioz; inflazioak Garraioen igoeraren eragina ere izan du, %9,2koa izan baita ekaineko %8,7aren aldean, erregai eta labaingarrien prezioaren ondorioz; azkenik, Elikagai eta alkoholdunak ez diren edariek ere harreman zuzena izan dute inflazioaren igoeran, urte arteko hazkunde-tasa %6,8an mantendu ondoren. 
Bestalde, Hotelak, kafetegiak eta jatetxeak, uztailean joera inflazionista izan ohi duen gastu-taldeak, %5,8ko igoera jasan du urte arteko tasan, ekaineko %4,7aren aldean.
Azpiko inflazioa (prestaturiko elikagaiak eta produktu energetikoak barne hartzen ez dituen indize orokorra), ekainarekin alderatuz hiru hamarren igo ondoren, %3,3ra igo da uztailean, batez besteko nazionalaren %3,5 baino bi hamarren baxuago dagoelarik. 
Produktukako eboluzioa antzekoa da Nafarroan eta Espainian. Elikagai eta alkoholdunak ez diren edariak eta Garraioak taldeek Espainian baino bi hamarren gutxiagoko ekarpena egin dute Nafarroako KPIaren hazkundean, Jantziak eta oinetakoak, Etxebizitza, Aisia eta kultura eta Hotelak, kafetegiak eta jatetxeak taldeek egindako ekarpena, berriz, hamarren bat handiagoa izan da Nafarroan. 
Oro har, inflazioaren igoera nabarmenaren sortzaileak prezio energetikoen eta lehengai elikagarrien prezioen igoera da oraindik ere. Erregaiak kontuan hartu gabe, KPI %3,7koa da bai nazioan, bai Nafarroan. Aldi berean, Elikagai, Edari, Tabako eta Produktu Energetikoak kontuan hartu gabe, KPI %2,4koa da Espainian eta %,2,5ekoa Nafarroan, urte hasieran erregistraturiko datuak baino bizpahiru hamarren gehiago, ozta-ozta. 

